
1. Sawal: kya Rajab ki pahli raat maangi gai 
dua radd nahi ki jaati? 

 
Jawab: 

Jo riwayat pesh ki jaati hai wo asal me yu hai: 

Tarjama: 5 raatein aisi hain jisme dua radd nahi 
ki jaati: 1. Rajab ki pahli raat, 2. Shabaan ki 15th 
raat, 3. Juma ki raat, 4. Eid ul fitr ki raat, 5. Eid 
ul azha ki raat. (zaeef) 

Is talluq se Marfoo ya mauqoof har tarah ki 
riwayatein zaeef hain. 

Dua kabhi bhi kar sakte chahe ye 5 ratein ho ya 
saal ki koi bhi raat, balke din me 5 martaba wo 
waqt aata hai azaan aur iqamat ke beech ka 
jisme dua radd nahi ki jaati.(sunan Abudawood: 
521) 

 



2. Sawal: “Allhumma barik lana fi Rajab wa 
Sha’ban wa ballighna Ramadan” kya ye dua 
sabit hai? 

 

Jawab: 

Ye dua sahi sanad se sabit nahi. Ulama ne iski 
sanad ko zaeef kaha hai: 

Albatta agar rajab ke shuru hote hi padhne ki 
qaed nikal di jaae to banda usse pahle ya uske 
baad kabhi bhi is tarah ki dua padh sakta hai, 
alfaz me koi qabahat nahi.  

 

 

 

  



3. Sawal: kya rajab ke kunde karna jaez aur 
zaruri hai? 

 

Jawab: 

Rajab me kunde ki rasm ghair shar’ee aur bidat 
hai, Isse ijtinaab lazim hai. 
Mash-hoor ye hai ke kundo ki eid imam jafar 
sadiq rahimahullah ki yaume wiladat par manai 
jaati hai; jabke sachai ye hai ke dushmanane 
sahaba ne Muawiya raziyallahu anhu ki wafat 
par izhar e masarrat ke liye eejad ki hai.  
22 rajab Muawiya raziyallahu anhu ki tareekh e 
wafat hai. 
jafar sadiq rahimahullah ki wiladat to 8 ramazan 
80 ya 83 hijri ki hai aur wafat shawwal 148 hijri 
me huwi. 
islam me 2 hi eidein hain, aur isme izafe ka 
ikhtiyar kisi wali ya imam ko hasil nahi. (sunan 
Abudawood: 4606) 

 

 

 



4. Sawal:Rajab me ki jaane waali bid’aat aur 
jhoote qisso ka mukhtasar zikr karein. 

 

Jawab: 

Salatur raghaib: is silsile me marwi hadees 
muhaddiseen ke paas bil-ijmaa man-ghadat aur 
jhooti hai. 

Jashne meraj (shab e meraj) manana sahi nahi. 

27 waali raat ko ibadat ke liye khaas karna aur us 
din ko roza rahna ya farhat o suroor aur khushi 
ka izhaar jaez nahi. 

15 rajab ko namaz “umme dawood” ada karna. 

Faut-shudgaan ki rooh ki janib se maah e rajab 
me sadqa karna. 

Rajab me ki jaane waali makhsoos duaein; ye sab 
man-ghadat aur bidat hain. 

Khaas kar rajab me qabristan jaakar qabro ki 
zyarat karna bhi ek bidat hai, kyunke saal ke kisi 
bhi din qabristan jaaya jasakta hai koi din 
makhsoos nahi karna chahiye. 

 



tareekh makhsoos karna: 

 Me’raj 27 rajab me nahi huwi. 

 Paidaesh : 1 rajab ko nabi صلى الله عليه وسلم paida nahi 
huwe. 

 Be’sat: 25 ya 27 rajab ko mab’oos nahi kiya 
gaya. 

 

 

5. Sawal: Rajab ko muzar ka mahina kyu kaha 
gaya? 

 
Jawab: 

Ise Rajabu Muzar ka naam isliye diya gaya 
kyunke: 

1. Muzar qabeele ke log is maah ko tabdeel nahi 
kiya karte the balke ise isi ke waqt me hi rahne 
dete, laikin baqi arab ke log hurmat waale 
mahino ko apni marzi aur jang ki halat ki bina par 
tabdeel kar liya karte the.  



2. muzar qabeele ke log is maah ki hurmat wa 
tazeem zyada karte the, isliye ye maah unki taraf 
mansoob kardiya gaya. 

3. muzar qabile ki taraf nisbat ye batlaane ke liye 
ki ke is qabile ke log Rajab ke baare me sahi 
mauqif rakhte hain, jabke rabiah qabile ke log 
hurmat waala rajab ka mahina shabaan aur 
shawwal ke darmiyan waala kahte hain yani jise 
ham aaj Ramzan kahte hain, to Nabi صلى الله عليه وسلم ne Muzar 
qabile ke Rajab ko hurmat waala qarar diya na ke 
rabiah khandaan ke rajab ko. 

 

 

 
  



6. Sawal: kya Rajab hurmat waala mahina hai? 
 

Jawab: 

Jin mahino ko hurmat ka maqaam haasil hai 
unme Rajab ka mahina bhi hai, Allaah ta’ala ka 
farmaan hai: 

Mahino ki ginti Allaah ke nazdeek kitabullah me 
12 ki hai usi din se jab se aasmaan o zameen ko 
usne paida kiya hai, usme se 4 hurmat o adab ke 
hain, yahi durust deen hai, tum in mahino me 
apni jaano par zulm na karo.(Surah Tauba(9): 36) 

Aur Nabi صلى الله عليه وسلم ka farmaan hai: 

Zamaana ghoom phir kar usi haalat par aagaya 
jaise us din tha jis din Allaah ne aasmaan o 
zameen paida ki thi. Saal 12 mahino ka hota hai, 



4 mahine isme se hurmat ke hain. 3 to pae dar 
pae hain: zul qa’dah, zul hijjah aur muharram aur 
chautha Rajabu Muzar jo jumada ukhra aur 
shabaan ke beech padta hai. (Sahi Bukhari: 
3197) 

 

 
  



7. Sawal: Rajab ke mahine me roze rakhne ki 
koi khaas fazilat aai hai? 

 

Jawab: 

Khaas kar Rajab ke mahine me roze rakhne ke 
baare me na nabi صلى الله عليه وسلم se aur na hi sahaba se koi 
fazilat waarid hai. 

Balke is maah me bhi wahi roze mashroo’ hai jo 
doosre mahino me mashroo’ hain, masalan peer 
aur jumeraat aur ayyaam e beezke roze, aur ek 
din chohd kar doosre din ka roza rakhna. 

Umar raziyallahu anhu Rajab ke mahine me roza 
rakhne se mana karte the:  

Khirsha bin hur rahimahullah bayan karte hain 
ke: maine Umar raziyallahu anhu ko dekha ke wo 
rajabiyo ke haatho ko maar rahe the hatta ke 
unho ne apne haath khaane me daal diye aur 
umar kah rahe the: is maah ki to jahiliyat waale 
tazeem kiya karte the.  

(irwaul ghaleel: 957, saheeh) 

 



Shaikhul islam ibne taimiyah rahimahullah 
farmate hain: makhsoos rajab ke rozo se mutaliq 
ahadees sab zaeef balke mauzoo (man-ghadat) 
hain. (majmooul fatawa 25/291) 

 

  



8. Sawal: Rajab me umrah karne ki koi khaas 
fazilat aai hai? 

 

Jawab: 

 

Ibne umar raziyallahu anhuma se daryaft kiya 
gaya ke Nabi صلى الله عليه وسلم ne kitne umre kiye? Aap ne 
jawab diya: 4, inme se ek Rajab me kiye. Yahi 
baat jab Aisha raziyallahu anhuma se daryaft ki 
gai aur bataya ke ibne umar kya kah rahe hain 
to aap ne kaha: Allaah abu abdur rahman par 
rahem kare Nabi jitne bhi umre kiye to wo har 
umre me Nabi ke saath the, Nabi ne kabhi 
umrah Rajab me nahi kiya. 

(sahi bukhari: 1775, sahi muslim: 1255) 

 

Imam nawawi rahimahullah kahte hain: Aisha 
raziyallahu anhuma ke inkaar par ibne umar 
raziyallahu anhuma ki khamoshi is baat ki daleel 
hai ke ye maamla un par mushtabah hogaya ya 
phir wo bhool gae the. 



Isliye Rajab ko umra karne ke liye makhsoos 
karna nai ejaad karda bidat hai, aur ye eteqad 
rakhna ke Rajab me umra karne ki koi fazilat 
mutaiyan hai, is silsile me koi nas aur daleel 
warid nahi, aur iske saath ye bhi Nabi se rajab 
me umra karna sabit nahi. 

 

  



9. Sawal: kya rajab me salatur raghaib padhna 
sunnat hai? 

 

Jawab: 

Rajab ke mahine me salatur raghaib ky naam se 
mausoom namaz ejaad karda bid’aat me se hai, 
jo ke rajab ke pahle juma ke din maghrib aur isha 
ke beech ada ki jaati hai. Aur isse qabl jumeraat 
ko jo ke rajab ki pahli jumeraat hoti hai ko raza 
bhi rakha jaata hai. 

salatur raghaib ki bidat 480 hijri ke baad baitul 
muqaddas me sabse pahli baar ejaad huwi. Nabi 
se ye manqool nahi ke aap ne ise ada kiya ho ya 
phir kisi sahabi ne hi ye namaz padhi, aur quroon 
e salasah me bhi is ka wujood nahi milta, aur na 
hi aimma mujtahideen se iska suboot milta hai, 
iske bidat hone ke liye ye kaafi hai aur ye sunnat 
nahi. 

Imam Nawawi apni kitab Al majmoo’ me raqam 
taraz hain: 

salatur raghaib qabeeh qisam ki bidat hai. 
Qootul quloob aur ihyau uloom id dee” naami 
kitabo me ise bayan kiye jaane se kisi ko dhoka 



nahi khaana chahiye, aur na hi kisi hadees me 
zikr hone se kyunke ye sab baatil hai, aur na hi 
unse dhoka khaaya jae jin par iska hukum 
mushtabah hai aur unho ne is ke istehbaab par 
kuch auraaq bhi likh daale kyunke wo isme ghalti 
kah gae hain. (Al majmoo: 3/548) 

 

10. Sawal: kya Rajab se mutaliq ye zikr 
durust hai? 

Jis shakhs ne Rajab me 100 martaba kaha: 

Aur iske baad sadqa kardiya to Allaah iske liye 
rahmat o maghfirat ki mohar laga dega, aur jis 
shakhs ne ye alfaaz 400 martaba kahe to Allaah 
uske liye 100 shaheedo ka sawab likh dega. 

 

Jawab: 

Ye hadees hame kutube hadees aur aasaar me 
nahi mili, aur na hi kisi ahle ilm ne ise riwayat kiya 
hai, balke ye hadees hamein kisi aisi kutub me 
bhi nahi mili jo man-ghadat aur khud-saakhta 
ahadees ke liye mukhtas hain. 
Albatta hame ye riwayat shia ki kuch kutub me 
mili hai, jo haqeeqat me kizb o iftira se bhari 



huwi hain, in me koi bhi baat baghair kisi sanad 
aur tauseeq ke bayan ki jaati hai.  

